
Belə bir vaxtda – 1968-ci ildə 
Azərbaycan Dövlət Xalq Təsərrüfatı 
İnstitutunun Maliyyə-statistika fakültəsini 
bitirən Nazim Əhmədov SSRİ Dövlət 
Bankı Azərbaycan Kontorunun Naxçı-
van idarəsinə təyinat aldı. Altı il bank 
sistemində əvvəlcə iqtisadçı, sonra isə 
baş iqtisadçı vəzifələrində işlədi.

Nazim Hidayət oğlu Əhmədov 1947-
ci il yanvarın 1-də Ordubad rayonunun 
Vənənd kəndində ziyalı ailəsində dün-
yaya göz açıb. Orta məktəbi bitirdikdən 
sonra 1964-cü ildə S.M.Kirov adına 
Azərbaycan Dövlət Universitetinin 
(indiki Bakı Dövlət Universiteti) İqtisad 
fakültəsinə daxil olub. 1966-cı ildə Xalq 
Təsərrüfatı İnstitutu açıldığına görə həmin 
fakültə XTİ-yə keçirilir.

Beləliklə, Nazim müəllim altı il bank 
sistemində çalışdıqdan sonra elmə olan 
marağı onu Naxçıvan Dövlət Pedaqo-
ji İnstitutuna (indiki Naxçıvan Dövlət 

Universitetinə) gətirdi.
Keçən əsrin 70-ci illərində Naxçı-

vanda yeganə ali məktəb olan Naxçıvan 
Dövlət Pedaqoji İnstitutunda elmi dərəcəli 
kadrlar çatışmadığından rektorluq 1977-ci 
ildə onu indiki Bakı Dövlət Universitetinə 
göndərdi və o, müvəffəqiyyətlə imtahan 
verərək “İqtisadi nəzəriyyə” üzrə məqsədli 
aspiranturaya daxil oldu.

Elmi rəhbəri Xalq Təsərrüfatı İnstitu-
tunun “İqtisadi nəzəriyyə” kafedrasının 
müdiri, mərhum professor, iqtisad elmləri 
doktoru Mirağa Musayev təyin edildi və 
Azərbaycan SSR materialları əsasında 
“Müasir şəraitdə əhalinin tədiyyə 
qabiliyyətli tələbi” adlı dissertasiya möv-
zusu təsdiq edildi.

Dissertasiya işini hazırlamaq üçün 
Nazim müəllim, demək olar ki, bütün 
aspirantlıq məzuniyyətlərini Moskva kitab-
xanalarında keçirdi. Onun əməksevərliyi 
və çətinlikdən qorxmaması, nəhayət, öz 
bəhrəsini verdi. Dissertasiya işinin vax-
tında hazır olmasına və keçən əsrin 80-ci 
illərində bu ixtisas üzrə Azərbaycanda 
müdafiə şurasının olmaması işi müəyyən 
qədər gecikdirdi. Lakin Bakı Dövlət 
Universitetində Müdafiə Şurası ya-
radıldıqdan sonra AMEA-nın müxbir 
üzvü Siyasi iqtisad kafedrasının müdiri, 
mərhum professor, iqtisad elmləri doktoru 
T.Vəliyevin sədrliyi ilə Nazim Əhmədov 
yazdığı dissertasiyanı müvəffəqiyyətlə 
müdafiə etdi və 1991-ci ildə iqtisad 
elmləri namizədi alimlik dərəcəsi aldı.

Bir məsələni xüsusi olaraq qeyd 
etmək lazımdır ki, müdafiə zamanı 
opponent olmuş iqtisad elmləri dok-
toru, professor Səttar Səfərovun, iqti-
sad elmləri doktoru Qabil Manafovun, 
müdafiə şurasının üzvlərindən AMEA-nın 
müxbir üzvü, mərhum professor, iqtisad 
elmləri doktoru Ağasəlim Ələsgərovun, 
AMEA-nın müxbir üzvü iqtisad elmləri 
doktoru, professor Şahbaz Muradovun 
çıxışlarında və keçmiş SSRİ-nin müxtəlif 
şəhərlərindən gələn xarici rəylərdə 
səslənən müsbət fikirlər son nəticədə 
dissertasiya işinin SSRİ Nazirlər Soveti 
yanında təşkil olunmuş Ali Attestasiya 
Komissiyası tərəfindən 29 günə təsdiq 
edilməsinə və Moskvadan xoş xəbər 
gəlməsinə səbəb oldu.

Nazim Əhmədov “Azərbaycanda 
keçid iqtisadiyyatı şəraitində istehlak 
bazarının formalaşması problemləri” 
adlı doktorluq dissertasiyası işini də 
müvəffəqiyyətlə başa çatdırdı və 2006-
cı ildə müdafiə edərək çox qısa bir vaxt 
ərzində iqtisad elmləri doktoru, alimlik 
dərəcəsi aldı. Doktorluq dissertasiyasında 
verilən təkliflər isə Naxçıvan MR İqtisa-
di İnkişaf Nazirliyi tərəfindən müzakirə 
edilərək tətbiq üçün qəbul edildi. 2011-
ci ildə isə Azərbaycan Respublikası 
 Prezidenti yanında Ali Attestasiya Komis-
siyasının sədri, akademik Arif Mehdiyevin 
Naxçıvana səfəri çərçivəsində Naxçıvan 
Dövlət Universitetində professor vəsiqəsi 
təqdim edildi.

Müdriklər demişkən, “xalq üçün, 
Vətən üçün yaşanan ömür əsl insan öm-
rüdür”. Belə insanların ömrü çətin, mənalı 
və şərəfli olur, başı həmişə el içində uca 
olur. Onlar öz xoşbəxtliyini, səadətini, var-
lığını Vətənə, xalqa ləyaqətlə xidmətdə 
görürlər. Belə insanlar öz xalqının, 
millətinin mənəvi siması – genefondudur 
desək səhv etmərik. Tam məsuliyyət 
və qürurla deyə bilərik ki, belə insanlar-
dan biri də istedadlı alim, sözün həqiqi 
mənasında, gözəl insan, iqtisad elmləri 
doktoru, professor Nazim Əhmədovdur.

Nazim müəllimin elmi-pedaqoji 
fəaliyyəti çox zəngindir. O, elm yolunda 
pillə-pillə yüksəlmişdir: laborant, baş 
laborant, xüsusi şöbənin rəisi, müəllim, 
baş müəllim, dosent və professor. 

Muxtar respublikada fəaliyyət göstərən 
ali məktəblərdə kafedra müdiri və dekan 
vəzifələrində çalışmışdır. Naxçıvan 
Dövlət Universitetində 1994-2004-cü 
illərdə kafedra müdiri olduğu dövrdə, 
xüsusilə 90-cı illərdə muxtar respublikada 
elmi dərəcəsi olan iqtisadçı kadrlar qıtlığı 
yaranmışdı. Bu məsələ kafedra müdiri 
kimi Nazim müəllimi də düşündürməyə 
bilməzdi. Bu baxımdan o tez-tez Bakıya 
gedir iqtisadçı alimləri Naxçıvana dəvət 
edir və kafedranı böhrandan çıxarmağa 
çalışırdı. Dəvət olunan iqtisadçılar ara-
sında iqtisad elmləri doktoru, professor 
Sifariz Səbzəliyev, iqtisad elmləri doktoru, 
professor Rasim Həsənov, iqtisad elmləri 
doktoru, professor Sofiq Hüseynov, iqti-
sad elmləri namizədi, dosent Əsəd Quli-
yev və başqaları universitetə gəlib həm 
dərs deyir, həm də beynəlxalq konfrans-
larda çıxış edirdilər. Bütün bunlar isə Nax-
çıvanda iqtisadçı kadrların yetişməsinə 

öz müsbət təsirini göstərmişdir.
Nazim müəllim işlədiyi müddətdə 

çox geniş elmi fəaliyyətlə məşğul olmuş-
dur. Əsərlərinin siyahısını vərəqlədikcə 
məlum olur ki, ümumiyyətlə, o, 600-dən 
çox elmi və elmi-kütləvi əsərin müəllifidir. 
Nazim müəllim 300-dən çox əsər nəşr 
etdirmişdir ki, bunlardan da 30-dan çoxu 
monoqrafiya, kitab və dərs vəsaitləridir. 
O, habelə çoxsaylı dərs proqramlarının, 
tədris-metodiki vəsaitlərin və tövsiyələrin 
müəllifidir.

Onun əsərlərinin bir neçəsi ABŞ, 
Rusiya, İran, Türkiyə, Moldova, Ukrayna, 
Çexoslovakiya, Polşa və digər ölkələrdə 
nəşr olunmuşdur. O, bir çox beynəlxalq 
konfrans və simpoziumlarda məruzələr 
etmişdir.

Ümummilli liderimiz Heydər Əliyevin 
siyasi kursunu davam etdirən ölkə 
 Prezidenti cənab İlham Əliyevin xüsu-
si fərmanı ilə imzaladığı Regionların 
sosial-iqtisadi inkişafı Dövlət proqramları 
(2004-2008, 2009-2013, 2014-2018 
və 2019-2023-cü illər üçün) Naxçıvan 
Muxtar Respublikasında da çox uğurla 
yerinə yetirilir. Məhz bu uğurları görmək 
və tədqiqata cəlb etmək Nazim müəllimi 
həmişə düşündürmüşdür. Elə bu baxım-
dan da beş monoqrafiyası, o cümlədən 
iqtisad elmləri doktorları R.Həsənovun 
və R.Sultanovanın rəyləri ilə və AMEA-
nın müxbir üzvü, iqtisad elmləri dok-
toru, professor Ə.Nuriyevin, professor 
H.Səfərlinin redaktorluğu ilə “Elm” 
nəşriyyatı tərəfindən nəşr olunmuş 312 
səhifəlik “Naxçıvan iqtisadiyyatı inkişaf 
yollarında” monoqrafiyası; iqtisad elmləri 
doktorları, professorlar Tofiq Quliyevin və 
Mamed Mehbullayevin rəyləri ilə 2008-ci 
ildə “Sabah” nəşriyyatı tərəfindən nəşr 
edilmişdir. Ulu öndər Heydər Əliyevin 
ad günlərinə həsr edilmiş 452 səhifəlik 
“Naxçıvan iqtisadiyyatının prioritetləri: 
iqtisadi artım, dinamik inkişaf” monoq-
rafiyası, 2010-cu ildə “Elm və təhsil” 
nəşriyyatında, 148 səhifəlik “Heydər 
Əliyevin inkişaf modeli və Naxçıvanda 
dinamik inkişaf” monoqrafiyası Naxçıvan 
Muxtar Respublikası Ali Məclisi Sədrinin 
2014-cü il 17 yanvar tarixli sərəncamı 
ilə təsdiq olunmuş “Naxçıvan Muxtar 
Respublikasının 90 illik yübileyinə həsr 
olunmuş tədbirlər Planı”na əsasən, 2015-
ci ildə “Əcəmi” nəşriyyatında, hebelə, 272 
səhifəlik “Naxçıvan Muxtar Respublikası-
nın iqtisadiyyatı 90 ildə” adlı monoqrafiya 
2019-cu ildə “Əcəmi” nəşriyyatında çap 
edilmiş və Naxçıvan Muxtar Respubli-
kasının 95 illik yubileyinə həsr edilmiş 
384 səhifəlik “Sürətlə inkişaf edən və 
modernləşən Naxçıvan iqtisadiyyatı” adlı 
monoqrafiya və digər bir sıra kitablar 
bütünlükdə Naxçıvan iqtisadiyyatının ayrı 
ayrı sahələrinin inkişafına və bu sahədə 

Ali Məclisin Sədrinin rəhbərliyi altında 
görülən işlərə həsr edilmişdir.

Professor Nazim Əhmədov xarici 
ölkələrdə keçirilən beynəlxalq konfrans 
və simpoziumlarda iştirak və çıxış edərək 
Azərbaycanın ayrılmaz hissəsi olan 
Naxçıvan Muxtar Respublikasının 30 il 
ərzində anklav şəraitində yaşaması və 
buna baxmayaraq özünün sürətli inkişafı-
nı təmin etməsini bütün dünyaya çatdırır.

Fikrimizcə, Nazim müəllim elmi 
tədqiqatlarının bəlkə də yarıdan ço-
xunu məhz Naxçıvan iqtisadiyyatının 
Azərbaycanda və xarici ölkələrdə tanın-
ması üçün ən çox səy göstərən azsaylı 
alimlərdən biridir.

Gənc iqtisadçı alimlərin hazırlanma-
sında fəal iştirak edən N.Əhmədov uzun 
illər Naxçıvan Dövlət Universitetinin, 
Naxçıvan Müəllimlər İnstitutunun və Nax-
çıvan Universitetinin Elmi Şurasının və 
eyni zamanda, 15 il AMEA-nın Naxçıvan 
Bölməsində fəaliyyət göstərən fəlsəfə 
doktoru və elmlər doktoru elmi dərəcəsi 
almaq üçün təşkil olunmuş dissertasi-
yaların müdafiəsini keçirən D.01.211 
Dissertasiya Şurasının üzvü və həmin 
şurada fəaliyyət göstərən seminarın sədri 
olmuşdur.

Elmi-pedaqoji fəaliyyətlə məşğul 
olan N.Əhmədovun rəhbərliyi altında 

indiyədək 6 nəfər iqtisad üzrə fəlsəfə dok-
toru elmi dərəcəsi almaq üçün disserta-
siya müdafiə etmiş 1 nəfərin dissertasiya 
işi hazırlanaraq müdafiəyə buraxılmışdır. 
Hazırda isə o, 3 nəfər elmlər doktoru elmi 
dərəcəsi iddiasında olan dissertantın elmi 
məsləhətçisi, 8 nəfər fəlsəfə doktoru elmi 
dərəcəsi iddiasında olan doktorant və dis-
sertantların elmi rəhbəridir. O, həmçinin 
bir çox magistr dissertasiya işlərinin elmi 
rəhbəri olmuşdur.

Nazim müəllim, eyni zamanda, Naxçı-
van Muxtar Respublikası İqtisadi İnkişaf 
Nazirliyində hazırlanan bir çox layihələrdə 
iştirak etmiş, xeyli sayda namizədlik 
və doktorluq dissertasiyalarında rəsmi 
opponent və rəyçi olmuş, habelə bir sıra 
monoqrafiya, dərslik və dərs vəsaitlərinin, 
tədris proqramlarının hazırlanıb nəşr 
edilməsində elmi redaktor və rəyçi kimi 
iştirak etmişdir.

Nazim Əhmədov keçən əsrin axır-
larında yenicə öz müstəqilliyini əldə 
etmiş Azərbaycan Respublikasının yeni 
bir iqtisadi sistemə - bazar iqtisadiyyatı 
sisteminə transformasiya olunması və 
yeni mülkiyyət münasibətlərinin forma-
laşması ilə əlaqədar olaraq tez-tez bu 
sistemin aktual problemlərinə həsr olun-
muş konfransların və “dəyirmi masa”ların 
təşkilatçılarından olmuşdur. 

Ömrünün 48 ilini məhsuldar elmi 
və pedaqoji fəaliyyətə həsr edən Na-
zim müəllim Azərbaycan Respublikası 
 Prezidenti yanında Ali Attestasiya Komis-
siyasının reyestrinə daxil edilmiş Nax-
çıvan Dövlət Universitetinin “Xəbərləri”, 
Naxçıvan Müəllimlər İnstitutunun 
“Xəbərləri” və habelə Bakı şəhərində nəşr 
olunan “İqtisadi və siyasi elmlər” elmi-
analitik və praktiki jurnallarının redaksiya 
heyyətinin üzvüdür. Onun bir çox əsərləri 
respublika və xaricdə nəşr edilən nü-
fuzlu jurnallarda, 300-dən çox məqaləsi 
isə dövrü mətbuatda, o cümlədən “Yeni 
Ordubad”, “Şərq qapısı”, “Respublika”, 
“Xalq”, “İki sahil”, “Bakı xəbər”, “Azad 
Azərbaycan” və digər qəzetlərdə dərc 
olunmuşdur. Nazim müəllimin “Naxçı-
van” və “Naxçıvanın səsi” radiosundakı, 
habelə “Naxçıvan” televiziyasındakı çı-
xışları da dinləyicilərin qəlbində silinməz 
izlər buraxmışdır.

Respublikanın ictimai həyatında fəal 
iştirak edən Nazim Əhmədov 16 oktyabr 
2007-ci ildə Naxçıvan Dövlət Univer-
sitetinin 40 illik yubileyi münasibətilə 
Azərbaycan Respublikası Prezidentinin 
sərəncamı ilə respublikamızda təhsilin 
inkişafındakı xidmətlərinə görə “Tərəqqi” 
medalı ilə təltif edilmişdir. O 2015-ci ildə 
“Qızıl qələm” mükafatına layiq görülmüş-
dür. 2016-cı ildə isə Nazim Əhmədov 
Rusiya Pedaqoji və Sosial Elmlər Akade-
miyasında keçirilən seçkilərdə səslərin 
əksəriyyətini qazanaraq Rusiya Pedaqoji 
və Sosial Elmlər Akademiyasının həqiqi 
üzvü seçilmişdir.

Nazim Əhmədov həmişə olduğu kimi, 
bu gün də böyük əzmlə, tükənməz enerji 
ilə Azərbaycan iqtisad elmini ləyaqətlə 
təmsil edir.

Biz professor Nazim Əhmədovu yaxın 
dostları adından keçdiyi çətin, lakin, 
olduqca məzmunlu və şərəfli 75 illik ömür 
yolu, səmərəli əmək və elmi-pedaqoji 
fəaliyyətinin 48 illiyi münasibəti ilə səmimi 
qəlbdən təbrik edir, ona uzun ömür, 
möhkəm can sağlığı, ailə səadəti və elmi-
pedaqoji fəaliyyətində yeni-yeni uğurlar 
arzulayırıq.

Əli NURIYEV,  
AMEA-nın müxbir üzvü, Əməkdar 

elm xadimi,  
iqtisad elmləri doktoru, professor 

Bəyalı ATAŞOV,  
Əməkdar elm xadimi, iqtisad  

elmləri doktoru, professor 

Keçən əsrin ortalarında Azərbaycanda ali təhsilli kadr çatışmaz-
lığı vardı və onlara çox böyük ehtiyac duyulurdu. Kadr çatışmazlığı 
bütün sahələrdə olduğu kimi, bank sistemində də özünü göstərirdi. 
Misal üçün, 60-cı illərdə SSRI Dövlət Bankının Azərbaycan Kontoru-
nun Naxçıvan Idarəsində çalışan 55 nəfərdən yalnız 3-ü ali təhsilli idi.

Azərbaycan iqtisad 
elminin cəfakeşi 

19 dekabr 2021-ci il, bazar 9
“Azərbaycan Respublikasında İnzibati 
Məhkəmələr-10 il” kitabının təqdimatı keçirilib

Azərbaycan Respublikasının Ali Məhkəməsində “Azərbaycan 
Respublikasında Inzibati Məhkəmələr-10 il” adlı kitabın təqdimat 
mərasimi keçirilib.

Kitab ölkəmizdə inzibati məhkəmələrin 
fəaliyyətə başlamasının 10 illiyi 
münasibətilə Azərbaycan Respublikasının 
Ali Məhkəməsi tərəfindən həyata keçirilən 
tədbirlər çərçivəsində nəşr olunub.

Azərbaycan Respublikasının İnzibati 
Prosessual Məcəlləsinin və “İnzibati icraat 
haqqında” Qanunun 2011-ci il yanvarın 
1-dən qüvvəyə minməsi ilə Azərbaycanda 
inzibati orqanların qərar və hərəkətlərinə 
(hərəkətsizliyinə) qarşı hüquqi müdafiənin 
yeni təkmil mexanizmlərinin tətbiqinə 
başlanılıb. Ötən 10 il ərzində ölkəmizdə 
inzibati məhkəmə icraatı sahəsində nor-
mativ bazanın formalaşdırılması prosesi 
təkmilləşdirilib, məhkəmə sistemində 
mərhələli keçidlə tam ixtisaslaşmanın 
yaradılması təmin edilib.

Kitabda Azərbaycanda məhkəmə 
hakimiyyətinin tarixi və dövlət müstəqilliyi 
bərpa edildikdən sonra məhkəmə-hüquq 
sahəsində həyata keçirilən köklü islahatlar 
və görülən genişhəcmli əməli işlər barədə 
məlumat verilir, inzibati ədliyyənin ötən 
10 illik tarixinə ətraflı nəzər salınaraq bu 
sahədəki inkişaf və qazanılmış nailiyyətlər 
göstərilir, inzibati məhkəmələrin fəaliyyəti 
və əldə edilmiş nəticələr təhlil olunur. 
İnzibati məhkəmə icraatının səmərəliliyinin 
və keyfiyyətinin daha da artırılmasına 
nail olmaq məqsədilə gələcəkdə həyata 
keçiriləcək işlərdən bəhs edilir. 

Kitab bu il “Elm və təhsil nəşriyyatında 
nəfis tərtibatda çap olunub. Buraxılışa 
məsul Ali Məhkəmənin sədri Ramiz Rza-
yev və Ali Məhkəmənin İnzibati Kollegiya-
sının sədri Xəqani Məmmədovdur. 

Azərbaycan Respublikası Ali 
Məhkəməsinin sədri Ramiz Rzayev nəşrin 
təqdimat mərasimində çıxış edərək bildirib 
ki, 10 il bundan əvvəl ölkəmizdə inzibati 
məhkəmə icraatının tətbiqinə başlanılıb. 
Bu önəmli hadisə Azərbaycanda hüquqi 
dövlət quruculuğu istiqamətində həyata 
keçirilən islahatların növbəti mühüm 
mərhələsini təşkil edib. İnzibati Prosessual 
Məcəllənin və “İnzibati icraat haqqında” 
Qanunun tətbiqi, ilk növbədə Konstitu-
siyada təsbit edilmiş qanunun aliliyinin 
təmin edilməsi və hüquqi dövlət qurucu-
luğu məqsədlərinə xidmət edib, bununla 
bağlı səmərəli mexanizmləri təmin etməyə 
yönəlib. Yeni inzibati hüquq modeli-
nin qəbulu ölkəmizdə dövlət-vətəndaş 
münasibətlərinə tamamilə yeni yanaşma 
gətirib. 

Ölkəmizdə inzibati məhkəmələrin 
fəaliyyəti ilk gündən inzibati orqan-
ların qərarlarına və hərəkətlərinə 
qarşı hüquqi müdafiənin ədalətli 
mübahisələndirilməsinə və obyektiv hü-
quqi qiymət verilməsinə əsaslanır. Bunun 
nəticəsində inzibati orqanlarla fiziki və ya 
hüquqi şəxslər arasındakı münasibətləri 
tənzimləyən normativ bazanın formalaş-
dırılması prosesi yekunlaşdırılıb, inzibati 

münasibətlərdən irəli gələn mübahisələrə 
inzibati məhkəmələrdə baxılması qay-
dası təsbit edilib. Artıq mülki prosesdən 
fərqli olaraq inzibati məhkəmə icraatında 
məhkəmənin yardım etmək vəzifəsi, işin 
hallarını xidməti vəzifəsinə görə araş-
dırmaq borcu və s. kimi yeni prosessual 
qayda və prinsiplər tətbiq olunur. 

Azərbaycan Prezidentinin 
“Məhkəmə-hüquq sistemində islahatla-
rın dərinləşdirilməsi haqqında” 2019-cu 
il 3 aprel tarixli Fərmanı ilə ölkəmizdə 
məhkəmə-hüquq sisteminin inkişafın-
da yeni mərhələnin başlandığını və bu 
sahədə islahatların dərinləşdirilməsinin 
təməlinin qoyulduğunu vurğulayan Ali 
Məhkəmənin sədri bildirib ki, sənəddə 
ədalət mühakiməsi sahəsində ixtisas-
laşmanın dərinləşdirilməsi həlledici 
vasitələrdən biri kimi müəyyənləşdirilib. 
Buna uyğun olaraq Azərbaycan 
 Prezidentinin təşəbbüsü ilə həyata 
keçirilən islahatlar nəticəsində 2020-ci il 
yanvarın 1-dən etibarən mövcud inzi-
bati-iqtisadi məhkəmələr sistemi ləğv 
edilib, bu sahədə ölkəmizdə ixtisaslaş-
mış məhkəmələrin iki sistemi – inzibati 
məhkəmələr və kommersiya məhkəmələri 
yaradılıb. Bununla da həm ixtisaslaşmanın 
artırılmasına şərait yaradılıb, məhkəmə 
quruluşu optimallaşdırılıb, eləcə də 
məhkəmə sistemində iş yükünün daha 
balanslaşdırılmış bölgüsü təmin edilib.

Ali Məhkəmənin sədri qeyd edib  ki, 
inzibati məhkəmələr ötən on il ərzində 
ölkəmizdə həyata keçirilən davamlı isla-
hatlar nəticəsində məhkəmə sistemindəki 
layiqli yerini tuta bilib. Təqdimatı keçirilən 
bu kitabda inzibati məhkəmələrin 
fəaliyyətinə dair toplanmış məlumatlar 
fikrimizi möhkəmləndirən yetərli mənbədir. 
İnzibati məhkəmələrdə baxılan işlərin 
təhlili göstərir ki, bu məhkəmələrdə 
baxılan işlərin sayı ildən-ilə artır. İnzibati 
məhkəmələrin timsalında vətəndaşlarımız 
səmərəli və işlək hüquqi müdafiə imkanı 
əldə ediblər. 

“Məhkəmə təcrübəsinin öyrənilməsi 
bu qənaətə gəlməyə əsas verir ki, 
vətəndaşların hüquqlarının daha səmərəli 
və vaxtında təmin edilməsinə dair ümu-
mi məqsədə nail olmaq üçün inzibati 
məhkəmə icraatı ilə yanaşı, paralel olaraq 
inzibati orqanlardakı icraatın qanunveri-
ciliyin tələblərinə uyğun aparılması işi də 
daim təkmilləşdirilməlidir. İnzibati orqanlar 
öz fəaliyyətlərində inzibati mübahisələrə 
baxılması gedişində məhkəmələr 
tərəfindən formalaşdırılmış hüquqi 
mövqeləri nəzərə almalıdırlar. Hesab 
edirik ki, məhkəmə-hüquq sistemində 
aparılan davamlı islahatlara uyğun olaraq 
inzibati məhkəmələrin fəaliyyəti də daim 
yeni dövrün tələblərinə və çağırışlarına 
uyğun qurulmalı, insan hüquqlarının yeni 
standartlara uyğun daha yaxşı təmin 

edilməsinə nail olmaq üçün məhkəmə 
icraatının səmərəliliyinin və keyfiyyətinin 
artırılması prioritet olmalıdır. İnanırıq ki, 
inzibati məhkəmələr bundan sonra da ya-
radılma məqsədlərinə uyğun fəaliyyətlərini 
məsuliyyətlə davam etdirəcək və 
ölkəmizdə insan və vətəndaş hüquqları-
nın qorunması işinə öz layiqli töhfələrini 
verəcəklər”, - deyə Ali Məhkəmənin sədri 
bildirib.  

Ali Məhkəmənin İnzibati Kollegiyasının 
sədri Xəqani Məmmədov İnzibati hüquq 
sahəsində həyata keçirilən islahatların 
məqsədindən, İnzibati məhkəmələrin 10 
illik fəaliyyəti nəticəsində əldə edilmiş 
uğurlardan və problemlərdən, həmçinin 
yeni çağırışlardan danışıb. 

İnzibati məhkəmələrin tarixinə toxunan 
kollegiya sədri Azərbaycanda “İnzibati 
icraat haqqında” qanun qəbul edilənədək 
inzibati orqanlarda icraat qaydalarının 
ayrı-ayrı qanunlarda nəzərdə tutulmuş 
normalar və çoxsaylı normativ hüquqi akt-
lar əsasında tənzimləndiyini və fraqmental 
xarakter daşıdığını vurğulayıb. Bu sahədə 
vahid qanun olmadığından müxtəlif dövlət 
orqanlarında icraat qaydalarının müxtəlif 
olmasının vətəndaşların hüquqlarının 
pozulmasına yol açdığını qeyd edən 
X.Məmmədov  bildirib ki, bu baxımdan 
vətəndaş və dövlət arasında qarşılıqlı 
münasibətlərin daha demokratik, şəffaf 
və konstitusion təminatlara uyğun icraat 
qaydalarının müəyyənləşdirilməsi xüsusi 
əhəmiyyət kəsb edirdi. 

Kollegiya sədri bildirib ki, ölkəmizdə 
inzibati hüquq sahəsində həyata keçirilən 
islahatların məqsədi məhz bu halları ara-
dan qaldırmaq üçün idarəçilik fəaliyyətinə 
hüquqi dövlət prinsipinin tələblərinə 
uyğun tamamilə yeni konseptual yanaşma 
gətirməkdən ibarət olub. İslahatların kon-
sepsiyası ona əsaslanıb ki, məhz konsti-
tusiya prinsipləri əsasında nizama salınan 
icraat qaydalarının vahidliyi, şəffaflığı və 
sadəliyi vətəndaşları inzibati orqanların 
və vəzifəli şəxslərin özbaşınalığından, 
süründürməçiliyindən qoruya bilər. Digər 
tərəfdən isə belə vahid icraat prose-
durları dövlət orqanlarının fəaliyyətində 
səmərəliliyin və faydalı iş əmsalının, 
idarəçilik funksiyalarının yerinə yetirilməsi 
ilə bağlı onların məsuliyyətinin artırılmasını 
təmin edərdi. İnzibati orqanların idarəçilik 
fəaliyyəti üzrə icraat qaydalarının vahid 
qanun səviyyəsində nizama salınmasının 
əhəmiyyəti bir çox demokratik, hüquqi 
dövlətlərdə artıq çoxdan birmənalı qəbul 
olunub.

Təqdimat mərasimində inzibati 
məhkəmələrin yaranmasının 10 illiyinə 
həsr olunmuş tədbirlər çərçivəsində ali 
təhsil müəssisələrinin hüquq fakültələrinin 
tələbələri arasında keçirilən bilik yaraşma-
sına yekun vurulub, qaliblərə sertifikatlar 
verilib. 

Sonda tədbir iştirakçıları inzibati 
məhkəmələr barədə təqdimatı izləyiblər.

AZƏRTAC

Bakıda  IV Beynəlxalq Uroonkologiya Simpoziumu
Dekabrın 18-də  Səhiyyə Nazirliyi Milli Onkologiya Mərkəzi və 

Azərbaycan Onkoloqlar Cəmiyyətinin birgə təşkilatçılığı ilə Bakıda 
IV Beynəlxalq Uroonkologiya Simpoziumu keçirilib.

Hibrid formatda yayımlanan tədbirdə 
ölkəmizin həkim-onkoloqları ilə yanaşı 
Amerika Birləşmiş Ştatları, Türkiyə, Alma-
niya və Fransanın uroonkoloji xəstəliklər 
üzrə ixtisaslaşmış mütəxəssisləri iştirak 
edib.

 Tədbiri giriş sözü ilə açan Milli Onko-
logiya Mərkəzinin Baş direktor müavini, 
tibb üzrə fəlsəfə doktoru Fuad Quliyev 
regionda ən böyük, müasir cihaz və 
avadanlıqlar və texnologiyalarla təchiz 
olunmuş mərkəzin fəaliyyəti haqqında 
ətraflı məlumat verib. O, ölkəmizdə son 
illərdə uroonkologiya sahəsində ciddi 
irəliləyiş və uğurlu nəticələrin əldə olun-
duğunu diqqətə çatdırıb və simpoziumun 
prostat xərçənginin müalicəsi sahəsində 
təcrübə mübadiləsinin aparılmasına imkan 
yaradacağını bildirib.

  AMEA-nın müxbir üzvü, tibb elmləri 
doktoru, professor Sudeyf İmamverdi-
yev  Prezident, Ali Baş Komandan İlham 
Əliyevin rəhbərliyi ilə Azərbaycan Milli Or-
dusunun Vətən müharibəsində əldə etdiyi 
möhtəşəm Qələbədən və onun doğurduğu 
böyük ruh yüksəkliyindən danışıb. Torpaq-
larımızın azad olunması uğrunda haqq 
savaşında həlak olan şəhidlərin  xatirəsi 
bir dəqiqəlik sükutla yad edilib.

Simpoziumda onkologiyanın aktual 
məsələləri, müasir dövrdə uroonkologiya 
sahəsində tətbiq edilən müasir metod və 
yeniliklər müzakirə olunub.

ABŞ-ın Milli Xərçəng İnstitutunun 
həkim-onkoloqu Barış Türkbeyin “MRT-nin 
prostat vəzi xərçənginin diaqnostikasında 
rolu” mövzusunda məruzəsində son illər 
prostat vəzinin diaqnostikasında MRT-nin 
ən çox müraciət olunan üsullardan  və bu 
sahədə  aparılan araşdırmalardan bəhs 
edib. Onun dediyinə görə,  tədqiqatların 
nəticələrinə əsasən, xərçəngin müəyyən 
olunmasında MRT əsaslı yanaşma 30 faiz 
daha dəqiq məlumat verib və prostat vəzi 
xərçənginin diaqnozunun qoyulmasında 
MRT müayinəsinin üstünlüklərindən bəhs 
edib.

 Türkiyənin Anadolu Sağlıq Mərkəzinin 
uroloqu Elnur Allahverdiyev “PSA və MRI-
fusion biopsiyası” adlı məruzəsində ilk 
dəfə 1930-cu ildə icra olunmağa başla-
yan konvensional prostat biopsiyasının 
xərçəngi müəyyən etməyin faizlə nisbətini 
diqqətə çatdırıb. Uroloq qeyd edib ki,  
standart prostat biopsiyası 39,5 faiz 
dəqiqlik göstərsə də, MRI-fusion biopsiya-
sı 53,4 faiz doğru nəticə göstərir.

“Oliqometastatik prostat vəzi xərçəngi” 
mövzusunda çıxış edən Milli Onkologiya 
Mərkəzinin Baş direktor müavini, tibb üzrə 
fəlsəfə doktoru Fuad Quliyev 2018-ci ildə 
dünyada  1,3 milyon xəstəyə prostat vəzi 
xərçəngi diaqnozu qoyulduğunu, onla-
rın 20 faizində uzaq metastazlar aşkar 
edildiyini deyib. O, aparılan araşdırma-
lara əsasən belə bir qənaətə gəlindiyini 

açıqlayıb ki, prostat xərçəngi zamanı limfa 
düyünləri zədələnənlərin 43 ay, sümük 
zədələnməsi zamanı 24 ay, digər orqanla-
ra metastaz yayılması zamanı isə daha az 
sağ qalma müddəti olur. Onkoloq-alim oli-
qometastatik prostat vəzi xərçəngi ilə bağlı 
davam edən tədqiqatlar barədə ətraflı 
məlumat verib, xəstəliyin müalicəsində 
tətbiq olunan terapiya üsullarından bəhs 
edib.

Fransanın Sorbonna Universite-
tinin professoru, Avropa Uroonkoloji 
Cəmiyyətinin sədri Morgan Roupret “Yu-
xarı sidik yolları xərçənginin müalicəsinə 
müasir yanaşma”, Almaniyanın Köln 
Universitetinin professoru Axel Heidenre-
ich “Yüksək risk qrup xəstələrdə təhlükəli 
radikal prostatektomiya”, Nüvə Təbabəti 
Mərkəzinin direktoru, tibb üzrə fəlsəfə 
doktoru Fuad Novruzov “Metastatik prostat 
vəzi xərçəngində molekulyar diaqnostika 
və 177Lu/225Ac-PSMA ilə target müalicə” 
mövzusunda məruzə  ediblər.

Simpoziumda  “Laporoskopik radikal 
nefrektomiya: Böyrək şişlər üçün qızıl 
standart”, “Genetik markerlərin böyrək 
xərçəngində proqnostik əhəmiyyəti”, “Sidik 
kisəsinin xərçəngönü xəstəlikləri”, “İnvaziv 
sidik kisəsi xərçənginə yanaşma: EAU 
Guidelines”, “İnsidental adrenal törəmələrə 
yanaşma” və “Laporoskopik adrenalekto-
miya: Biz bunu necə edirik?” mövzularında 
məruzələr dinlənilib, geniş fikir mübadiləsi 
aparılıb, 

Simpozium iştirakçılarına sertifikatlar 
verilib.

